Gwaith yr Ysbryd Glân: argyhoeddi_1
Darlleniad: Actau 2:1-4
Ar ddiwrnod dathlu Gŵyl y Pentecost roedd pawb gyda’i gilydd eto. 2 Ac yn sydyn dyma nhw’n clywed sŵn o’r awyr, fel gwynt cryf yn chwythu drwy'r ystafell lle'r oedden nhw’n cyfarfod. 3 Ac wedyn roedd fel petai rhywbeth tebyg i fflamau tân yn dod i lawr ac yn gorffwys ar ben pob un ohonyn nhw. 4 Dyma pawb oedd yno yn cael eu llenwi â'r Ysbryd Glân ac yn dechrau siarad mewn ieithoedd eraill. Yr Ysbryd oedd yn eu galluogi nhw i wneud hynny. 
Yma cawn hanes dechreuad yr Eglwys Gristnogol, ac mae pen-blwydd yr eglwys yn cael ei ddathlu bob blwyddyn ar ddydd y Pentecost. Wrth fynd yn ôl i’r dechrau cawn edrych o’r newydd ar yr eglwys – a chawn gyfle i feddwl am atebion i rai cwestiynau pwysig fel, ‘Beth ydy eglwys?’ ‘Beth yw ei gwaith?’ ‘Beth yw ei neges?’ ‘Eiddo pwy yw’r eglwys?’
Gorchymyn olaf Iesu i’w ddisgyblion cyn iddo fynd yn ôl i’r nefoedd oedd,

Felly ewch i wneud pobl o bob gwlad yn ddisgyblion i mi, a'u bedyddio nhw fel arwydd eu bod nhw wedi dod i berthynas â’r Tad, a'r Mab a'r Ysbryd Glân. 20 A dysgwch nhw i wneud popeth dw i wedi ei ddweud wrthoch chi. Gallwch chi fod yn siŵr y bydda i gyda chi bob amser, nes bydd diwedd y byd wedi dod. (Mathew 28: 19-20)
Dyna’n union wnaeth Pedr ar ddydd y Pentecost, a’r canlyniad oedd gweld yr eglwys Gristnogol yn dod i fodolaeth. Mae angen edrych yn fanwl ar beth yn hollol ddigwyddodd. Fe bregethodd Pedr – do, ond gweithgarwch yr Ysbryd Glân ddaeth a’r eglwys i fodolaeth.  Yr Ysbryd Glân oedd yn gyfrifol am yr ymateb. Pe na bai’r Ysbryd Glân ar waith, yna gwastraffu ei amser yn siarad fyddai Pedr.
Mae wedi cael ei ddweud fod y disgyblion cyntaf wedi troi y byd wyneb i waered.  Mae’n wir, ond fe wnaethon nhw hynny, nid am eu bod yn alluog a dysgedig, ond am fod yr Ysbryd Glân ar waith ynddyn nhw a thrwyddyn nhw.
A. Natur eglwys

Mae yna ddau brif syniad am yr eglwys, sef naill ai ei bod yn sefydliad wedi ei greu gan bobl neu ei fod yn gorff bywiol o waith Duw. Mae rhai yn credu mai’r llywodraeth sefydlodd yr eglwys e.e. y Frenhines yw pen eglwys Lloegr. Mae’r eglwys honno’n cael amlygrwydd ar achlysuron arbennig a phwysig yn hanes y gwledydd Prydain – fel y coroni, angladdau pobl enwog ayyb. Pan fu farw y Dywysoges Diana cafodd ei gwasanaeth angladdol ei wylio gan ddegau o filiynau o bobl. Rhoddodd ei brawd anerchiad oedd heb unrhyw gynnwys crefyddol, a canodd Elton John gân am ‘Gannwyll yn y Gwynt’. Doedd fawr ddim Cristnogol yn perthyn i’r achlysur, ond cafodd y gwasanaeth ei gynnal mewn eglwys.

Ar lefel mwy cyffredinol mae pobl yn meddwl am eglwys neu gapel fel lle i fedyddio babi, priodi a chladdu. Yn y pendraw, does gan y pethau hyn ddim i’w wneud â Christnogaeth yn ei hanfod. Dwedodd Iesu eiriau doeth, 

"Gad i'r rhai sy’n farw eu hunain gladdu eu meirw; dy waith di ydy cyhoeddi fod Duw yn dod i deyrnasu." (Luc 9:60)
Nid gwaith yr eglwys ydy claddu cyrff meirw ond pregethu’r efengyl (sef y newyddion da am Iesu Grist) i’r rhai byw. Nid sefydliad wedi ei greu gan bobl ydy’r eglwys, ond corff bywiol sy’n ganlyniad gweithgarwch Duw.
B. Nid Duw marw yw Duw Cristnogaeth, nid Duw anhysbys (Actau 17:23), ond Duw sydd wedi datgelu ei hun i bobl.  Duw sydd wedi dweud wrthyn ni sut un ydy e. Mae Duw Cristnogaeth yn Dduw byw, nid fel delwau sy’n cael eu cerfio o waith llaw,
15 Dydy eilunod y cenhedloedd yn ddim byd ond arian ac aur, wedi eu siapio gan ddwylo dynol.16 Mae gynnon nhw gegau, ond allan nhw ddim siarad; llygaid, ond allan nhw ddim gweld;17 clustiau, ond allan nhw ddim clywed. Does dim bywyd ynddyn nhw!18 Mae'r bobl sy'n eu gwneud nhw, a'r bobl sydd yn eu haddoli nhw, yn troi'n debyg iddyn nhw! (Salm 135:15-18)

Does gan baganiaid a phobl sydd ddim yn credu yr un syniad am y gwir a’r bywiol Dduw. Mae’n syndod faint o bobl sy’n mynd i gapel neu eglwys bob wythnos heb feddwl o gwbl am sut un yw Duw. Yn aml mae gan bobl syniadau rhyfedd iawn am Dduw, gyda un pegwn yn meddwl amdano fel rhyw Siôn Corn -  rhyw gymeriad meddal, sentimental, a bydd pawb yn derbyn y rhodd o fynd i’r nefoedd yn y diwedd.
Y gwir Dduw, sef y Duw byw, ydy Duw y Cristion, a dyna neges y Pentecost. Daeth yr eglwys i fodolaeth am fod Duw yn Dduw byw sy’n gweithredu. Duw wnaeth greu yr eglwys ar y ddaear. Llyfr am y Duw byw ydy’r Beibl.  Mae’n dechrau drwy ddweud mai Duw a greodd y nef a'r ddaear (Genesis 1:1), ac mae’n bosib dilyn gweithgarwch Duw drwy’r Beibl cyfan.
Ar ddydd y Pentecost mae Duw yr Ysbryd Glân yn disgyn o’r nefoedd ar y cwmni sydd wedi casglu at ei gilydd i weddïo (Actau 1:14). Cafodd pawb oedd yno eu llenwi â'r Ysbryd Glân, ac yna dyma nhw’n dechrau siarad mewn ieithoedd eraill a sôn wrth bawb am, ‘.. y pethau rhyfeddol mae Duw wedi eu gwneud!"  (Actau 2:11)

